
(NODER: MAE'R COFNODION HYN YN AMODOL AR GAEL EU CADARNHAU GAN Y 
PWYLLGOR YN EI GYFARFOD NESAF) 
 
Yn bresennol: Y Cynghorydd D.W.H. Richards (Cadeirydd) 

 
Y Cynghorwyr: D.M. Cundy, A. Davies, G. Davies (Is-gadeirydd),  J.S. Edmunds, 
A.W. Jones, A. Lenny, D. Price, D.E. Williams, J. Williams.  
 
Y Cynghorydd S. Allen - Yn dirprwyo ar ran y Cynghorydd T. Bowen 
Y Cynghorydd E.G. Thomas - Yn dirprwyo ar ran y Cynghorydd W.J.W. Evans 
 
Hefyd yn bresennol:   
Y Cynghorydd P.A. Palmer - Aelod o'r Bwrdd Gweithredol (Hyrwyddwr Cymunedol, 
Cwsmeriaid a Pholisi, Hyrwyddwr Gwrth-dlodi)  
Y Cynghorydd L.M. Stephens - Aelod o'r Bwrdd Gweithredol (Adnoddau Dynol, 
Effeithlonrwydd a Chydweithio, Hyrwyddwr yr Iaith Gymraeg) 
 
Roedd y swyddogion canlynol yn gwasanaethu yn y cyfarfod: 
Mrs. L. Rees Jones - Pennaeth Gweinyddiaeth a’r Gyfraith   
Mr. P. Sexton - Pennaeth Archwilio, Rheoli Risg a Chaffael 
Mr. P.R. Thomas - Prif Weithredwr Cynorthwyol (PWC) (Rheoli Pobl a Pherfformiad])  
Mrs. G. Ayres – Rheolwr Polisi Corfforaethol a Phartneriaeth 
Mrs. S. Bennett - Rheolwr TG ar y Cyd 
M. N. Daniel - Rheolwr Perfformiad a Gwybodaeth 
Mrs. H. Font - Rheolwr Iechyd a Gwaith (ar gyfer Eitem 5) 
Mr. A. Parnell – Rheolwr y Trysorlys a Buddsoddiadau Pensiwn 
Mrs. L. Evans - Swyddog Partneriaeth a Pholisi (ar gyfer Eitem 4) 
Ms. B. Dolan – Uwch-ymgynghorydd  
Lleoliad: Y Siambr, Neuadd y Sir, Caerfyrddin (10:00am – 12:45pm) 

 
1. YMDDIHEURIADAU AM ABSENOLDEB  

 
Derbyniwyd ymddiheuriadau am absenoldeb gan y Cynghorwyr T. Bowen, W.J.W. 
Evans ac A.G. Morgan. 
 
Hefyd derbyniwyd ymddiheuriadau am absenoldeb gan  y Cynghorydd L.D. Evans, 
Aelod o'r Bwrdd Gweithredol (Cydraddoldebau) a Mrs. W. Walters - Prif Weithredwr 
Cynorthwyol (Polisi a Chwsmeriaid). 
 
Cyhoeddodd y Cadeirydd y byddai ef yn gadael y cyfarfod am 12:00pm ac y 
byddai'r Is-gadeirydd yn cadeirio o hynny ymlaen. 
 

2. DATGAN BUDDIANNAU PERSONOL  
 

 Ni chafwyd dim datganiadau o fuddiant personol. 
 
3. DATGAN CHWIP WAHARDDEDIG 
   
 Ni chafwyd dim datganiadau ynghylch chwip waharddedig. 

4.  ADRODDIAD BLYNYDDOL Y CYNLLUN CYDRADDOLDEB STRATEGOL AM 
2014-15  
 
Bu'r Pwyllgor yn ystyried adroddiad blynyddol 2014-15 ar gyfer y Cynllun 
Cydraddoldeb Strategol a gymeradwywyd ym Mawrth 2012. Dywedwyd bod Grŵp 
Llywio'r Strategaeth Pobl bellach yn arwain ynghylch cydraddoldeb a gwella 
amrywiaeth. Hefyd dywedwyd wrth y Pwyllgor y byddai angen i'r Cyngor baratoi ei 
ail Gynllun Cydraddoldeb Strategol erbyn Ebrill 2016.  
 
Trafodwyd y materion canlynol wrth ystyried yr adroddiad: 

 
Mynegwyd pryderon na fu ymgynghori â'r aelodau lleol ynghylch cynyddu nifer y 
lleoedd parcio i bobl anabl a oedd wedi lleihau nifer y lleoedd parcio ar gyfer y 
cyhoedd yn gyffredinol. Cytunodd y Swyddog Polisi a Phartneriaeth i ofyn i'r 
Pennaeth Gwasanaeth am y dystiolaeth y seiliwyd y cynnydd arni. 
 
Canmolwyd y wefan gorfforaethol newydd am fod yn fwy hygyrch, yn enwedig yn 
sgil cyflwyno Browse Aloud i'r rhai oedd â nam ar eu golwg. Nodwyd mor bwysig 
ydoedd i beidio â chael gwybodaeth ddwyieithog ar y wefan Gymraeg na'r wefan 
Saesneg er mwyn i'r meddalwedd weithredu'n iawn. Cytunodd y Swyddog Polisi a 
Phartneriaeth fod hyn yn her a hefyd cylchredeg y rhifau'n defnyddio Browse Aloud 
a lawrlwytho ffeiliau sain. 
 
Nodwyd y byddai modd defnyddio tocynnau teithio pobl hŷn/pobl anabl hefyd ar 
gyfer y gwasanaeth Ceir Cefn Gwlad.  Gofynnwyd lle'r oedd hyn yn cael ei 
hysbysebu. Cytunodd y Swyddog Polisi a Phartneriaeth i gael y wybodaeth.  
 
Gofynnwyd pa sawl gofalwr ifanc oedd yn y sir. Cytunodd y Swyddog Polisi a 
Phartneriaeth i ddosbarthu'r wybodaeth. 
 
Gofynnwyd pa risgiau oedd yn gysylltiedig â chwblhau asesiadau effaith 
cydraddoldeb. Dywedodd y Swyddog Polisi a Phartneriaeth fod angen y rhain wrth i 
bolisïau a phrosiectau newydd gael eu llunio a bod angen rhoi sylw haeddiannol i 
nodweddion gwarchodedig a'r iaith Gymraeg. Roedd gweithdai hyfforddi wedi cael 
eu cynnal â rheolwyr i sicrhau bod pawb yn gwybod eu cyfrifoldebau statudol. 
 
PENDERFYNWYD YN UNFRYDOL: 
 
4.1   Cymeradwyo Adroddiad Blynyddol y Cynllun Cydraddoldeb Strategol am 
2014-15. 

 
 
5.  ADRODDIAD DIWEDD BLWYDDYN YNGHYLCH RHEOLI'R PERFFORMIAD 

CORFFORAETHOL - 1AF  EBRILL 2014 HYD AT 31AIN  MAWRTH 2015 
 
Bu'r Pwyllgor yn ystyried yr Adroddiad a roddai olwg gyffredinol ar berfformiad yr 
Awdurdod. Roedd yr adroddiad yn cynnwys gwybodaeth ynghylch: Monitro’r 
Cynllun Gwella – Camau Gweithredu a Mesurau (Adroddiad A); Monitro'r Grant 
Cytundeb Canlyniadau (Adroddiad B); Absenoldeb Salwch (Adroddiad C); a 
Chanmoliaeth / Cwynion (Adroddiad D). Dywedwyd wrth y Pwyllgor bod cyfarfod yn 

cael ei drefnu â Llywodraeth Cymru i drafod y Grant Cytundeb Canlyniadau a bod y 
tîm yn hyderus y byddai'r grant am 2014/15 yn cael ei roi yn ei gyfanrwydd. Roedd 
targedau wedi'u cytuno ar gyfer 2015/16 a fyddai'n flwyddyn olaf y Grant hwn, gan y 
byddai'r cyllid yn mynd yn rhan o'r Grant Cynnal Refeniw yn y dyfodol. 
 
Trafodwyd y materion canlynol wrth ystyried yr adroddiad: 
 
Gofynnwyd beth oedd costau ariannol absenoldeb salwch. Dywedodd y PWC 
(Rheoli Pobl a Pherfformiad) fod yr arbedion amcanol a oedd yn gysylltiedig â'r 
gwelliant yn y sefyllfa o ran yr alldro o 9.6 diwrnod CALL a gollwyd o berfformiad 
llynedd, oddeutu £500k. Roedd ei dîm wedi gweithio'n agos â'r gwasanaethau lle 
roedd cyfraddau uchel o absenoldeb a gwelwyd gwelliannau sylweddol. Roedd 
absenoldebau mewn ysgolion yn parhau'n broblem ac roedd cyfarfodydd wedi cael 
eu cynnal â phenaethiaid a Chyrff Llywodraethu. Roedd cynnydd yn cael ei wneud 
ond roedd tua 30 o ysgolion o hyd oedd heb fabwysiadu polisi absenoldeb salwch 
da eto. Hefyd roedd potensial i arbed swm sylweddol o yswiriant athrawon cyflenwi. 
Ychwanegodd y Rheolwr Iechyd a Gwaith ei bod hi'n bwysig fod yr adrannau'n 
cynnal eu perfformiad tra byddai'r tîm yn gweithio'n agos ag ysgolion. 
 
Gofynnwyd beth oedd y targed ar gyfer absenoldeb salwch eleni. Y targed oedd 9.3 
o ddiwrnodau CALL a gollwyd yn ôl y Rheolwr Iechyd a Gwaith. Pennwyd hynny 
gan gofio y bydd newidiadau sylweddol o'n blaenau a'u heffaith bosibl ar straen ac 
iechyd meddwl y staff.  
 
Gofynnwyd cwestiwn ynghylch y gostyngiad mewn absenoldeb oherwydd straen, 
iechyd meddwl a blinder. Dywedodd y Rheolwr Iechyd a Gwaith fod hwn yn 21% 
ers llynedd a bod y polisi rheoli straen newydd, hyfforddiant i reolwyr a'r cymorth 
oedd ar gael i gyd wedi cyfrannu i hyn. 
 
Gofynnwyd pam nad oedd pob ysgol wedi derbyn y Cytundeb Lefel Gwasanaeth â 
Rheoli Pobl a Pherfformiad. Dywedodd y PWC (Rheoli Pobl a Pherfformiad) fod 
hwn wedi cael ei ddiwygio er mwyn iddo adlewyrchu'r cymorth a roddir i'r ysgolion. 
Er bod y gost wedi cynyddu, roedd goblygiadau gwneud camgymeriadau o ran 
rheoli pobl yn llawer mwy o ran cost ymchwiliadau a thribiwnlysoedd.  
 
Nodwyd bod rhai rhesymau o hyd am absenoldebau a gofnodwyd fel rhai nad oedd 
rheswm iddynt. Cytunodd y Rheolwr Iechyd a Gwaith fod hyn yn rhwystredig gan 
fod yn rhaid i'r tîm Rheoli Pobl a Pherfformiad ddadansoddi achosion unigol. Roedd 
angen rhagor o waith i atal y math hwn o gofnodi. 
 
Nodwyd y posibilrwydd o ofyn i reolwyr fynychu lle roedd lefelau uchel o 
absenoldeb salwch. Cytunodd y PWC (Rheoli Pobl a Pherfformiad) y byddai hyn yn 
ddefnyddiol ond byddai hefyd yn fuddiol gwahodd rheolwyr lle roedd lefelau 
absenoldeb salwch wedi gwella. 
 
 
PENDERFYNWYD YN UNFRYDOL dderbyn yr adroddiad monitro. 

6.  ADRODDIAD ADRANNOL DIWEDD BLWYDDYN YNGHYLCH RHEOLI 
PERFFORMIAD - 1AF EBRILL 2014 HYD AT 31AIN MAWRTH 2015 

 
Bu'r Pwyllgor yn ystyried yr adroddiad rheoli perfformiad a roddai olwg gyffredinol ar 
berfformiad  Adran y Prif Weithredwr a'r Adran Adnoddau llynedd. Roedd yr 
adroddiad yn cynnwys gwybodaeth mewn perthynas â:  
 

 Golwg Gyffredinol ar Berfformiad gan Benaethiaid y Gwasanaethau (Adroddiad 
A)  

 Monitro'r Cynllun Gwella – Adroddiad Cyfun am y Camau Gweithredu a'r 
Mesurau (Adroddiad B) 

 
Trafodwyd y materion canlynol wrth ystyried yr adroddiad: 
 
Gofynnwyd pam roedd canran y cwynion yr ymatebwyd iddynt o fewn 10 diwrnod 
wedi gostwng. Dywedodd y Rheolwr Perfformiad a Gwybodaeth y cafwyd 
gostyngiad yn nifer y staff oedd yn ymdrin â chwynion a'u bod yn gynyddol 
gymhleth. Hefyd roedd y tîm yn ailgyfeirio'r materion a godwyd, lle'n briodol, gan 
nad oedd llawer o'r rhai a gysylltodd yn dymuno gwneud cwyn ffurfiol. 
 
Gofynnwyd a gafodd argymhellion adroddiad Adran 16 yr Ombwdsmon eu 
gweithredu. Dywedodd y Pennaeth Gweinyddiaeth a'r Gyfraith eu bod wedi cael eu 
gweithredu ac yr ysgrifennwyd at yr Ombwdsmon yn unol â hynny. 
 
Gofynnwyd cwestiwn am effaith bosibl y safonau newydd mewn perthynas â'r iaith 
Gymraeg ar yr Uned Gyfieithu. Dywedodd y PWC (Rheoli Pobl a Pherfformiad) y 
byddai'r rheidrwydd i gynhyrchu pob adroddiad yn ddwyieithog yn cael effaith 
sylweddol ar lwyth gwaith yr Uned a oedd newydd golli un aelod o staff. Yr arfer 
safonol yn y diwydiant oedd cyfieithu 2,000 o eiriau y diwrnod a gallai agenda 
arferol gynnwys mwy na 300,000 o eiriau. Un opsiwn fyddai cyfyngu ar nifer yr 
adroddiadau a'r geiriau a gynhyrchir; fodd bynnag, roedd yn debygol y byddai 
angen cyfieithwyr ychwanegol a byddai cost sylweddol i hynny. Hefyd byddai'r 
safonau'n mynnu bod mecanweithiau datblygu ar waith ar gyfer staff a ddymunai 
ddysgu Cymraeg neu wella eu sgiliau Cymraeg yn ystod y diwrnod gwaith. 
 
Awgrymwyd y gellid gwneud mwy i godi ymwybyddiaeth pobl o'r gwe-ddarllediadau 
o gyfarfodydd y Cyngor, o ystyried y gostyngiad yn nifer y gwylwyr. Cytunodd y 
Pennaeth Gweinyddiaeth a'r Gyfraith y gellid gwneud mwy gan eu bod ond yn cael 
eu hyrwyddo drwy'r wefan gorfforaethol ar hyn o bryd. 
 
Gofynnwyd pam y cafwyd cynnydd mawr yn nifer yr apeliadau addysg. Dywedodd y 
Pennaeth Gweinyddiaeth a'r Gyfraith y byddai hi'n gofyn i'r Adran Addysg a Phlant 
ymateb ond dywedodd hefyd fod baich gweinyddol mawr ar dîm y gwasanaethau 
democrataidd fel canlyniad. 
 
Gofynnwyd ynghylch perfformiad Cronfa Bensiwn Dyfed o ystyried bod diffyg.  
Dywedodd Rheolwr y Trysorlys a Buddsoddiadau Pensiwn fod 89% ohoni wedi'i 

hariannu ar hyn o bryd oedd yn rhoi'r gronfa ymhlith y deg uchaf yn y DU. Yr effaith 
fawr oedd hirhoedledd cynyddol yn hytrach na chyfraniadau. 
 
Nodwyd bod nifer y staff TG wedi gostwng yn sylweddol dros y blynyddoedd 
diwethaf. Gofynnwyd a fyddai unrhyw arbedion yn deillio o'r trefniant newydd ar y 
cyd â Sir Benfro. Dywedodd y Pennaeth Archwilio, Risg a Chaffael y byddai'r 
Rheolwr TG ar y Cyd newydd yn gweithio gyda'r Pennaeth Gwasanaeth ar y Cyd 
newydd i nodi systemau y gellid eu huno yn ystod y 12 mis nesaf. Ychwanegodd y 
Rheolwr TG ar y Cyd y byddai swyddogaethau cefn swyddfa, cyfathrebu a 
rhwydweithiau TG o dan ystyriaeth. Rhagwelid y gellid gwneud £2m o arbedion 
dros y 5 mlynedd nesaf.  
 
Cafodd y sylwadau am y Gwasanaeth Caffael Cenedlaethol eu nodi a'r honiad a 
wnaeth sef ei fod wedi arbed £6m dros Gymru gyfan. Dywedodd y Pennaeth 
Archwilio, Risg a Chaffael nad oedd dim o gontractau'r Awdurdod wedi'u cysylltu â'r 
Gwasanaeth Caffael Cenedlaethol eto. Roeddynt yn ceisio gweithio â'r Gwasanaeth 
Caffael Cenedlaethol i ddeall eu rhaglen waith a'r goblygiadau i'n trefniadau caffael 
ni a'r goblygiadau ehangach i fusnesau lleol. Cytunodd i anfon rhaglen waith 
gyhoeddedig y Gwasanaeth Caffael Cenedlaethol at y Pwyllgor. Roedd yn bwysig 
ceisio dylanwadu ar y Gwasanaeth Caffael Cenedlaethol o ran cyfrannau 
rhanbarthol er mwyn sicrhau bod cyflenwyr lleol yn cael cyfle i gyflwyno ceisiadau. 
Er bod y Gwasanaeth Caffael Cenedlaethol yn honni bod arbedion, byddent yn codi 
tâl o 0.5% ar drosiant p'un a oedd awdurdod yn gwneud arbedion neu beidio. 
Roedd pryderon y byddai fframweithiau rhanbarthol presennol oedd yn gweithio'n 
dda, megis un y gyfraith, yn cael eu llyncu ac yn costio mwy yn y pen draw. Roedd 
yswiriant yn faes arall lle roedd y gost yn debygol o fod yn uwch.  
 
Gofynnwyd am fanylion ychwanegol mewn perthynas ag unedau diwydiannol oedd 
yn anodd eu gosod. Dywedodd y Rheolwr Perfformiad a Gwybodaeth y byddai ef yn 
gofyn i'r Pennaeth Eiddo Corfforaethol ymateb i'r ymholiad. 
 
Gofynnwyd faint o arian a arbedwyd drwy osod technolegau ynni adnewyddadwy yn 
adeiladau annomestig yr Awdurdod. Dywedodd y Pennaeth Archwilio, Risg a 
Chaffael y byddai'n gofyn i'r Pennaeth Dros Dro Cynnal a Chadw Eiddo ac Adeiladu 
i ymateb i'r ymholiad.  
 
Gofynnwyd cwestiwn ynghylch y niferoedd oedd yn defnyddio banciau bwyd yn y 
sir. Dywedodd yr Aelod o'r Bwrdd Gweithredol (Hyrwyddwr Cymunedol, Cwsmeriaid 
a Pholisi, Hyrwyddwr Gwrth-dlodi), er nad oedd gan yr Awdurdod ddim cyfrifoldeb 
dros y banciau bwyd, roedd yn cadw mewn cysylltiad â nhw'n rheolaidd. Roedd 
cynnydd o 44% wedi bod yn y defnydd ohonynt ar draws Cymru, gyda chyfran 
uchel o'r rhain yn bobl oedd mewn gwaith. Cytunodd i geisio cael ffigyrau am y sir. 
Nododd y cafwyd cynnydd o 50% yn y defnydd o un banc bwyd Rhagfyr diwethaf. 
Atgoffodd y Pwyllgor am yr apêl teganau flynyddol ac anogodd yr aelodau i helpu i 
wneud y dosbarthu eleni. 
 
Mynegwyd pryderon ynghylch fformat a hyd Adroddiad B.  Y farn hefyd oedd bod y 
wybodaeth wedi dyddio erbyn i'r Pwyllgor ei hystyried. Dywedodd y Rheolwr 
Perfformiad a Gwybodaeth fod yr aelodau wedi gofyn am gael symud o 
adroddiadau ar sail eithriadau at fformat cytbwys a chynhwysfawr sawl blwyddyn yn 

ôl. Byddai'n derbyn newid y fformat yn ôl i adroddiadau ar sail eithriadau er byddai 
angen i Gadeiryddion ac Is-gadeiryddion y Fforwm Craffu gytuno ar hyn ar ôl 
ymgynghori â phwyllgorau eraill. Atgoffodd ef yr aelodau bod ganddynt fynediad 
llawn i'r system PIMS ar unrhyw adeg ac y gallent gynhyrchu adroddiadau o fewn y 
system honno. Hefyd byddai dosbarthu llechi i'r aelodau yn gwella'r sefyllfa a gallai 
ef adolygu PIMS gyda'r gwasanaethau TG i weld sut y gellid gwella fformat yr 
adroddiad yn y tymor hir.  
 
 
PENDERFYNWYD YN UNFRYDOL: 
 
6.1 Bod yr adroddiad yn cael ei dderbyn. 
 
6.2 Bod Pwyllgorau Craffu eraill yn cael cyfle i dderbyn Adroddiad B Rheoli 

Perfformiad ar sail eithriadau. 
 
6.3  Bod Cadeiryddion ac Is-gadeiryddion y Fforwm Craffu yn adolygu 

fformat Adroddiad B. 
 

Gadawodd y Cynghorydd D.W.H. Richards (Cadeirydd) y cyfarfod yn ystod y ddadl 
uchod a chymerodd y Cynghorydd G. Davies (Is-gadeirydd) yr awenau fel Cadeirydd. 

 
 
7.  ADRODDIAD MONITRO YNGHYLCH CYLLIDEB REFENIW A CHYLLIDEB 

GYFALAF 2014/15 
 

Bu'r Pwyllgor yn ystyried yr adroddiad monitro a amlinellai'r sefyllfa gyllidebol ar 
gyfer blwyddyn ariannol 2014/15. Roedd yr adroddiad  yn cynnwys: 
 

 Y Gyllideb Refeniw Gorfforaethol (Atodiad A); 

 Cyllideb Refeniw Adran y Prif Weithredwr  a'r Adran Adnoddau (Atodiad B);  

 Rhaglen Gyfalaf Gorfforaethol 2014/15 (Atodiad C) a  

 Rhaglen Gyfalaf Adran y Prif Weithredwr a'r Adran Adnoddau 2014/15 
(Atodiad D); 

 
Atgoffodd y Cadeirydd y Pwyllgor fod pob Pwyllgor Craffu yn monitro cyllidebau'r 
gwasanaethau a oedd o fewn eu maes gorchwyl nhw a bod y trosolwg corfforaethol 
yn cael ei gyflwyno i'r Pwyllgor hwn yn sgil ei rôl rychwantol.   
 
Gofynnwyd a oedd y gorwariant yn yr Is-adran Rheoli Pobl a Pherfformiad yn 
debygol o ddigwydd eto yn y flwyddyn gyfredol. Dywedodd y PWC (Rheoli Pobl a 
Pherfformiad) fod y Cytundeb Lefel Gwasanaeth diwygiedig â'r ysgolion wedi datrys 
y ffaith fod costau annigonol wedi cael eu hadennill yn y blynyddoedd blaenorol. 
Roedd y Tîm Rheoli Adrannol wedi datrys y gorwariant o fewn Iechyd a Gwaith.  
 
Gofynnwyd beth oedd sail y cronfeydd wrth gefn adrannol. Dywedodd Rheolwr y 
Trysorlys a Buddsoddiadau Pensiwn fod 50% o unrhyw danwariant adrannol yn 
cael ei gadw gan yr adran a'r gweddill yn cael ei ddychwelyd i'r gronfa gorfforaethol. 

Nodwyd yr arian oedd heb ei wario sef £1.411m yn y rhaglen gyfalaf. Gofynnwyd 
sut y caiff hwn ei ddefnyddio. Dywedodd Rheolwr y Trysorlys a Buddsoddiadau 
Pensiwn bod arian dros ben yn cael ei fuddsoddi ac y byddai ar gael i'r rhaglen 
gyfalaf. 
 
Gofynnwyd beth oedd y rheswm am y gostyngiad yng nghost cynllun y peiriant cyfrif 
nifer yr ymwelwyr ym marchnad Caerfyrddin. Nid oedd gan Rheolwr y Trysorlys a 
Buddsoddiadau Pensiwn yr ateb wrth law a chytunodd i ymchwilio ymhellach i'r 
mater ar ôl y cyfarfod. 
 
PENDERFYNWYD derbyn yr adroddiad 
 

8.  ADRODDIAD BLYNYDDOL YNGHYLCH DANGOSYDDION DARBODAETH A 
RHEOLI'R TRYSORLYS 2014 -2015 

  
Bu'r Pwyllgor yn ystyried yr Adroddiad Blynyddol a restrai weithgareddau rheoli'r 
trysorlys a ddigwyddodd yn ystod 2014-2015 yn unol â Pholisi a Strategaeth 
Rheoli'r Trysorlys 2014-2015 a fabwysiadwyd gan y Cyngor ar 19 Chwefror 2014. 

 

Trafodwyd y materion canlynol wrth ystyried yr adroddiad: 
 

Gofynnwyd cwestiwn ynghylch y newidiadau yn statws credyd y banciau a sut 
roedd hwn yn cael ei liniaru. Dywedodd Rheolwr y Trysorlys a Buddsoddiadau 
Pensiwn fod uchafswm o £10m yn cael ei fenthyg a bod y rhan fwyaf o'r arian ar 
gael ar alw. Hefyd roedd y rhan fwyaf o'r benthyciadau a oedd am gyfnodau 
sefydlog wedi’u trefnu gyda banciau neu gymdeithasau adeiladu mawr yn y DU ac 
awdurdodau lleol eraill. Yn ateb i gwestiwn ychwanegol ynghylch cymheiriaid, 
dywedodd ei bod hi'n llai costus benthyg gan awdurdodau eraill yn hytrach na mynd 
at y Bwrdd Benthyciadau Gwaith Cyhoeddus.  
 
Canmolodd y Pwyllgor waith y tîm yn y cyfnod hwn oedd yn gyfnod mor heriol. 

 
PENDERFYNWYD YN UNFRYDOL: 
 
8.1 Cymeradwyo'r adroddiad blynyddol  
 
8.2 Anfon diolchiadau'r Pwyllgor at staff y Trysorlys a Buddsoddiadau 

Pensiwn. 
 
 
9.  ADRODDIAD CHWARTEROL YNGHYLCH RHEOLI'R TRYSORLYS A'R 

DANGOSYDDION DARBODAETH - 1AF EBRILL HYD AT 30AIN MEHEFIN 2015 
  

Bu'r Pwyllgor yn ystyried yr adroddiad a amlinellai weithgareddau Swyddogaeth 
Rheoli'r Trysorlys am y cyfnod o'r 1af Ebrill 2015 hyd at 30ain Mehefin 2015, yn 
unol â gofynion Polisi a Strategaeth Rheoli'r Trysorlys a gymeradwywyd gan y 
Cyngor Llawn ar 24ain Chwefror 2015. 

 
PENDERFYNWYD YN UNFRYDOL dderbyn yr adroddiad.  

10. EGLURHAD YNGHYLCH PEIDIO Â CHYFLWYNO ADRODDIAD CRAFFU 
 

Eglurwyd i'r Pwyllgor pam nad oedd adroddiad wedi'i gyflwyno ynghylch Cynllun 
Heneiddio'n Dda Sir Gaerfyrddin. 
  
PENDERFYNWYD YN UNFRYDOL nodi'r rheswm. 

  
11.  Y PWYLLGOR CRAFFU – POLISI AC ADNODDAU: Y DIWEDDARAF 

YNGHYLCH CAMAU GWEITHREDU AC ATGYFEIRIADAU 
  

PENDERFYNWYD YN UNFRYDOL nodi'r adroddiad a fanylai ar y cynnydd o 
ran y camau gweithredu, y ceisiadau, neu'r atgyfeiriadau oedd wedi deillio o 
gyfarfodydd blaenorol y Pwyllgor Craffu. 

 
12. EITEMAU AR GYFER Y DYFODOL  

 
Rhoddwyd rhestr i'r Pwyllgor o'r eitemau a fyddai'n cael eu hystyried yn ei gyfarfod 
nesaf i'w gynnal ddydd Llun, 5ed Hydref 2015. Nododd hyd yr agenda. Mynegwyd 
anfodlonrwydd ynghylch nifer y swyddogion oedd yn absennol heddiw a nifer yr 
ymholiadau na chawsant eu hateb. 
 
PENDERFYNWYD YN UNFRYDOL: 
 
12.1    Cymeradwyo'r eitemau ar gyfer agenda'r cyfarfod nesaf. 
 
12.2 Gohirio eitemau agenda os nad yw'r swyddogion perthnasol yn 

bresennol yn y cyfarfod. 
 

 
13. LLOFNODI COFNODION CYFARFOD Y PWYLLGOR  A GYNHALIWYD AR 11EG 

MEHEFIN 2015 YN GOFNOD CYWIR   
 
PENDERFYNWYD YN UNFRYDOL lofnodi cofnodion y cyfarfod a gynhaliwyd 
ddydd Iau, 11eg Mehefin 2015, yn gofnod cywir. 
 
 
 
 
 
LLOFNODWYD: 

  
(Cadeirydd)  

 
DYDDIAD: 

  

 
 


